
	Endamálið við verkætlanini:

Kanna um veiðan eftir gulllaksi undir Føroyum er burðardygg.

Gera vísindaligar kanningar av gulllaksi í føroyskum sjógvi:

- Brúka tilfar, sum longu finst um gulllaks, og savna saman nóg mikið av lívfrøðiligum tilfari, so tað ber til at gera eina stovnsmeting. Hetta fyri at fáa meira vitan um nøgdir, møguleikar, avmarkingar, stovnsuppbýti og við hvørjum veiðutrýsti, gulllaksatilfeingið verður gagnnýtt burðardygt.



	Samandráttur av úrslitum:

Ein fyribils stovnsmeting av gulllaksi í føroyskum øki vísir, at stovnurin er millum 100-200 túsund tons og framleiðir eini 11-21 túsund tons um árið. Higartil hava landingarnar av gulllaksi uttan undantak verið niðan fyri 20 túsund tons um árið. Av tí at fiskað verður av framleiðsluni, so metir Havstovan, at fiskiskapurin eftir gulllaksi er burðardyggur. Í ICES høpi er mestsum allur gulllaksur í Norðuratlantshavi mettur at vera ein og sami stovnur, og tí góðkennir ICES ikki føroyska fiskiskapin sum burðardyggan.

Afturat sjálvari stovnsmetingini er eisini annað tilfar, sum stuðlar undir at fiskiskapurin er burðardyggur. Eitt er, at broytingarnar í longdar- og aldursbýti í veiðuni vístu eina minking frá 1994 til 1999. Hetta speglar helst eina náttúrliga tillaging hjá einum fiskastovni, ið fyrstu ferð verður fiskaður, tí síðan 2000 hava longdar- og aldursbýti verið rættuliga støðug. Eitt annað er, at helvtin av gulllaksinum hevur gýtt um sjey ára aldur, og miðalaldurin av fiskaða gulllaksinum er størri enn sjey ár. Hetta bendir á, at gýtingarstovnurin er hampuliga væl fyri og kann tryggja tilgongd til stovnin. Heldur ikki eru tekin um, at miðal veiðan upp á roynd minkar fyri skipini, sum fiska gulllaks. Harafturat sær tað út til, at stóru sveiggini í veiðuni kunnu forklárast við marknaðinum fyri gulllaks, og lønsemi av at fiska gulllaks, samanborið við onnur fiskasløg. 

Umráðandi er, at stovnurin framhaldandi verður eygleiddur, til tess at tryggja at verandi veiðutrýst eisini framyvir er burðardygt.

